
					ఈ పుట అచ్చుదిద్దబడ్డది

మది సర్వదేవతామయునిఁగా నెఱిఁగి - కదనంబు నప్పు డీకమలబాంధవుని

నెవ్వఁడు కీర్తించు నింపుసొంపార - నవ్వీరునకుఁ గల్గు నాహవజయము"

అనుచు నమ్మునివరుం డాశ్రమంబునకు - జనుటయు నాసౌరజప మాచరించి

యప్పు డత్యున్నతుఁడై రాఘవేంద్రుఁ - డుప్పొంగి రావణోద్యోగంబుఁ జూచి

ఘోరావలోకనాగ్నులు మండుచుండ - భూరిధూమ్రాయతభ్రుకుటి నిక్కించి

పెరిఁగి రావణురథాభీలఘోటముల - నురుతరాస్త్రంబుల నుఱక నొప్పించి

వరశరత్రయము రావణులలాటమున - సరిఁ గ్రుచ్చి యురురక్తసంసిక్తుఁ జేసె;

నప్పుడు రక్తసిక్తాంగుఁడై చూడ - నొప్పె లంకేశ్వరుం డొగి రామచంద్రు7480

శరవసంతాగమసమయసంఫుల్ల - తరుతారుణాశోకతరువుచందమునఁ

గుపితుఁడై యంత రక్షోభర్త రాము - విపులవక్షం బేసె వేయిబాణముల:

”నధమప్రయుక్తంబు లై సురద్రోహ - విధి కోసరింపక విషశక్తి మెఱసి

నిర్మలగుణయుక్తి నెఱిఁబెడఁ బాసి - ధర్మంబు విడిచి యుద్ధతశక్తి నిగిడి

చనుదెంచి రాఘవేశ్వరుని నొప్పింపఁ - జన నధోగతి గాక సద్గతి గలదె?”

యనినచందంబున నద్దశాననుని - ఘనబాణములు వచ్చి కాకుత్స్థు గాడి

జగదద్భుతంబుగాఁ జని భూమి దూరి - తగులక నిగిడి పాతాళంబుఁ జొచ్చె;

నురుతరక్షతముల నుఱక పెల్లుబ్బి - తొరుఁగునెత్తుట దొప్పదోఁగి రాఘవుఁడు

ప్రళయాకాలాభీలపావకజ్వాల - లలవుమై నిట్లుండు నన నిండ మండి

మండుచిచ్చఱకంటిమంటలు మింట - నొండొండఁ బర్వు కాలోగ్రుఁడో యనఁగఁ
7490

జండతేజమునఁ బ్రచండమార్తాండ - మండలకిరణసమానాసమాన

మానితశరపరంపర లోలి పఱపి - మానగర్వము తొంటి మదమును నుడిపి

యని సేయఁ గాలుసే యాడకయుండఁ - దనువెల్ల జర్జరితంబుగాఁ జేయఁ

బర్విడి రఘురాముబాణవేగమున - నిర్విణ్ణుఁడై యుండె నిల్చిరావణుఁడు;

దశరథసుతుఁడు ప్రతాపభాస్కరుఁడు - దశకంఠుఁ జూచి యుదగ్రుఁడై పలికె.

“నేలరా! రావణ! యిట్లు నిర్విణ్ణ - శీలుఁడవై యుండఁ? జేష్టలు మఱచి

యోడ నెన్నఁడు నని యుగ్రాహవముల - నాడుదు బీరంబు లవి యెందుఁ బోయెఁ?

బెరిఁగి, మీయన్నఁ గుబేరు గాఱించి - పరునిచందమునఁ బుష్పకముఁ దెచ్చుటయు

మఱి యరణ్యములందు మము డాఁగురించి - చెఱఁగొని లంకకు సీతఁ దెచ్చుటయు

నివి వీరకృత్యంబులే దశగ్రీవ! - యివి పౌరుషములని యిందు గర్వింతు
7500

వడిఁ బురాకృతదోషవశుఁడవై చిక్కు - పడి నేఁడు నాదృష్టిపథమునఁ బడితి

పడితిగా కింక నీప్రాణము ల్గొనక - విడుతునే ని న్నేల విడుతునే లంక?

హరిహరబ్రహ్మదు లడ్డ మైరేనిఁ - బొరిగొందుఁ బోనీనుఁ బోర సాధింతు;

రావణ! నేఁడు నీరక్తమాంసములు - సేవింపఁజేయుదుఁ జెలఁగి భూతములఁ;

		 ఈ పేజీలో చివరి మార్పు 4 మార్చి 2024న 11:29కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

